
राष्ट्रीय राजमार्गों का रखरखाव
2647. श्री चुनीभाई कानजीभाई गोहेलः 
क्या सड़क परिवहन और राजमार्ग मंत्री यह बताने की कृपा करेंगे किः
(क) क्या दुर्घटना प्रभावित व्यक्तियों को मानव जीवन और वाहन को होने वाली क्षति के लिए मिलने वाले बीमा दावों की तर्ज पर वाहनों के दुर्घटना होने के चलते राष्ट्रीय राजमार्गों को होने वाली क्षति के लिए एनएचएआई को क्षतिपूर्ति देने का कोई प्रावधान है;

(ख) यदि हां, तो तत्संबंधी ब्यौरा क्या है और यदि नहीं, तो क्या सरकार इस प्रयोजन के लिए वाहन बीमा क्षेत्र में अनिवार्य प्रावधान शुरू करने पर विचार करेगी ताकि दुर्घटना के कारण राष्ट्रीय राजमार्गों को होने वाली क्षति की स्थिति में उनका समुचित रख-रखाव करने के लिए आरंभिक निधियां इकट्ठी की जा सकें; और 
(ग) यदि हां, तो कब तक और यदि नहीं, तो विशेष रूप से दुर्घटनाओं के चलते सड़कों की जर्जर स्थिति तथा इस प्रकार बहुमूल्य मानव जीवन को और खतरे में पड़ने के मद्देनजर इसके क्या कारण हैं?

उत्‍तर
सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)
(क) और (ख): मोटर वाहन अधिनियम, 1988 की धारा 147 की उप-धारा (2) के अनुसार, अन्‍य पक्षकार वाहन बीमा की नीति में अन्‍य पक्षकार की संपत्‍ति को हुई क्षति के लिए देयता सम्‍मिलित है । सड़क दुर्घटनाओं के कारण राष्ट्रीय राजमार्ग क्षति को होने वाली क्षति की स्‍थिति में उनका रख-रखाव सुनिश्‍चित करने के लिए कोरपस निधि स्‍थापित करने के लिए सरकार के पास कोई प्रस्‍ताव विचाराधीन नहीं है ।
(ग): मंत्रालय मुख्‍यत: राष्ट्रीय राजमार्गों के विकास और अनुरक्षण के लिए जिम्‍मेदार है । राष्ट्रीय राजमार्गों का विकास और अनुरक्षण एक सतत् प्रक्रिया है । पारस्‍परिक प्राथमिकता, यातायात सघनता और निधियों की उपलब्‍धता के आधार पर राष्ट्रीय राजमार्गों पर तदनुसार कार्य किए जाते हैं ।  
*****
